
elvene stig

samlar seg og raskar på

ned dalsidene, deisar

inn i éin stor straum

i botnen, éin stor straum

grønka av brevatn

her nede ved elvebreidda

fossar ein bre forbi

knelande ved elvebreidda

stikk eg fingrane nedi

og kjenner på straumen

tek straumen opp i blodet

tek breen på skuldrene

seier eg skal skrive

denne eldgamle historia


for tidleg begynner folk

å mangle, slik er det her

ein morgon manglar éin

på lageret, ingen køyrer trucken

ingen tek imot vareleveringa

uti mars manglar

ho som tok telefonen

når vi ringde og bestilte blomar

med skånsame helsingar:

vi tenkjer på deg i sorga

kondolerer

og fleire morgonar manglar folk

i klasseromma, ansikt svartnar

og forsvinn ut på gangen

og kjem ikkje attende

og rektor bankar på

med nærvær som eit tjern

dryp orda utover:

denne mangelen

må de bere

små skuldrer

små skjelett

bratte stup i bringa

